
XIZMAT KO‘RSATISH 
SOHASIDA AHOLI ISH BILAN 
BANDLIGI SAMARADORLIGINI 
IFODALOVCHI 
KO‘RSATKICHLAR

Abdusaidov Akmal Abduvaliyevich
Samarqand iqtisodiyot va servis instituti mustaqil tadqiqotchisi

Annotatsiya. Ushbu maqolada xizmat ko‘rsatish sohasida aholi ish bilan bandligi samaradorligini baholovchi 
ko‘rsatkichlarning nazariy-metodologik asoslari yoritilgan. Xizmatlar sektorida bandlik darajasi, mehnat unumdorligi, 
daromadlar dinamikasi, yangi ish o‘rinlari yaratish sur’atlari, bandlik tarkibi hamda raqamli xizmatlar ulushi kabi 
indikatorlarning mazmuni ochib berilgan. Shuningdek, xizmat ko‘rsatish sohasining iqtisodiy rivojlanishdagi o‘rni va 
uning bandlik samaradorligiga ta’sir etuvchi omillar tahlil qilingan. Tadqiqot natijalari xizmat ko‘rsatish sektorida mehnat 
resurslaridan foydalanish samaradorligini oshirishga qaratilgan ilmiy asoslangan xulosalar va amaliy takliflar ishlab 
chiqishga xizmat qiladi.

Kalit so‘zlar: xizmat ko‘rsatish sohasi, bandlik, samaradorlik, mehnat resurslari, mehnat unumdorligi, xizmatlar bozori, 
tarkibiy o‘zgarishlar, raqamlashtirish, iqtisodiy tahlil.
Abstract. This article examines the theoretical and methodological foundations for evaluating indicators of employment 
efficiency in the service sector. The study explores the content of key indicators such as employment rate, labor productivity, 
income dynamics, the pace of job creation, employment structure, and the share of digital services. In addition, the role of 
the service sector in economic development and the factors affecting employment efficiency are analyzed. The research 
findings contribute to the development of scientifically grounded conclusions and practical recommendations aimed at 
improving the efficiency of labor resource utilization in the service sector.

Keywords: service sector, employment, efficiency, labor resources, labor productivity, service market, structural changes, 
digitalization, economic analysis.
Аннотация. В статье раскрываются теоретико-методологические основы оценки показателей эффективности 
занятости населения в сфере услуг. Рассматривается содержание таких индикаторов, как уровень занятости, 
производительность труда, динамика доходов, темпы создания новых рабочих мест, структура занятости и доля 
цифровых услуг в секторе услуг. Проанализирована роль сферы услуг в экономическом развитии и факторы, 
влияющие на эффективность занятости. Результаты исследования направлены на формирование научно 
обоснованных выводов и практических рекомендаций по повышению эффективности использования трудовых 
ресурсов в сфере услуг.

Ключевые слова: сфера услуг, занятость, эффективность, трудовые ресурсы, производительность труда, рынок 
услуг, структурные изменения, цифровизация, экономический анализ.

K I R I S H
Bozor iqtisodiyoti sharoitida xizmat ko‘rsatish sohasi milliy iqtisodiyotning eng jadal rivojlanayotgan 

yo‘nalishlaridan biri sifatida alohida ahamiyat kasb etmoqda. Globallashuv, raqamli texnologiyalar va 

urbanizatsiya jarayonlarining jadallashuvi natijasida aholi turmush tarzida xizmatlarga bo‘lgan talab izchil 
ortib bormoqda. Xizmatlar sektorining tez sur’atlarda kengayishi, o‘z navbatida, mehnat bozorida yangi ish 
o‘rinlarining yaratilishi, bandlik darajasining oshishi hamda aholi daromadlarining ko‘payishiga xizmat qilmoqda.

Xizmat ko‘rsatish sohasida aholi bandligi samaradorligi iqtisodiyotda mehnat resurslaridan qay darajada 
oqilona va natijali foydalanilayotganini aks ettiruvchi muhim ko‘rsatkich hisoblanadi. Bandlik samaradorligini 
baholash jarayoni mehnat unumdorligi, xizmatlar hajmi, xizmat tarmoqlarining diversifikatsiyasi, raqamli 
xizmatlar ulushi, ijtimoiy-demografik guruhlar bandligi hamda hududlar kesimidagi farqlanishlarni chuqur 
o‘rganishni talab etadi.

So‘nggi yillarda O‘zbekistonda xizmat ko‘rsatish sohasi yalpi ichki mahsulot tarkibida 35–40 foiz atrofida 
ulushni egallab, iqtisodiy o‘sishning barqaror manbalaridan biriga aylanib bormoqda. Xizmatlar sektorida 
bandlikning kengayishi, ayniqsa yoshlar, ayollar va kichik biznes subyektlari ishtirokining ortib borishi 
ijtimoiy barqarorlikni mustahkamlashda muhim rol o‘ynamoqda. Shu bilan birga, xizmatlar sohasida bandlik 
samaradorligini baholashga doir ko‘rsatkichlarni kompleks tarzda ishlab chiqish hamda hududlar kesimida 
tahliliy yondashuvlarni yanada takomillashtirish zarurati mazkur mavzuning dolzarbligini yanada oshirmoqda.

M A V Z U G A  O I D  A D A B I Y O T L A R  S H A R H I
Xizmat ko‘rsatish sohasida aholi bandligi samaradorligini o‘rganishga bag‘ishlangan ilmiy adabiyotlar tahlili 

shuni ko‘rsatadiki, mazkur masala bugungi kunda iqtisodiy rivojlanishning ustuvor yo‘nalishlari qatoriga kiradi. 
G‘arb, Osiyo va MDH mamlakatlarida olib borilgan tadqiqotlar xizmatlar sektorida bandlik iqtisodiy o‘sishning 
muhim drayverlaridan biri ekanini, bandlik samaradorligi esa mehnat bozori barqarorligini ta’minlovchi strategik 
omil sifatida qaralayotganini tasdiqlaydi.

Xorijiy tadqiqotlar orasida Peter Drucker, Daniel Bell va Manuel Castells kabi postindustrial jamiyat 
nazariyotchilari xizmatlar iqtisodiyotining bandlikka ta’siri masalasini chuqur tahlil qilgan. Ularning ilmiy 
qarashlarida xizmatlar sektoridagi bandlik samaradorligi inson kapitali sifati, xizmatlar diversifikatsiyasi hamda 
bilimga asoslangan iqtisodiyotning shakllanishi bilan uzviy bog‘liqligi ta’kidlanadi. OECD va International 
Labour Organization tomonidan e’lon qilingan mehnat bozori sharhlarida esa xizmatlar sohasida bandlik 
samaradorligini aniqlovchi asosiy indikatorlar sifatida mehnat unumdorligi, aholi daromadlari, sektorning 
qo‘shilgan qiymati, yangi ish o‘rinlari yaratish sur’atlari hamda raqamlashtirilgan xizmatlar ulushi alohida qayd 
etiladi.

Yevropa Ittifoqi ekspertlarining tadqiqotlari xizmatlar sohasida bandlik samaradorligining o‘sishini xizmatlar 
bozorining liberallashuvi, raqamli platformalar ko‘lamining kengayishi hamda masofaviy mehnat shakllarining 
rivojlanishi bilan izohlaydi. Ushbu yondashuv xizmatlar sektorini iqtisodiy o‘sishning eng innovatsion 
segmentlaridan biri sifatida talqin etadi.

MDH davlatlari tajribasida Vladimir Gimpelson, Rostislav Kapelyushnikov va Abel Aganbegyanlarning 
ilmiy ishlari xizmatlar sektorida bandlikning kengayishi mehnat bozorining modernizatsiyasi bilan bevosita 
bog‘liq ekanini asoslaydi. Ular bandlik samaradorligiga ta’sir etuvchi omillar sifatida mehnat unumdorligi, 
xizmatlar tarmog‘ining texnologik darajasi hamda norasmiy bandlik ulushini ko‘rsatadilar. Ayniqsa, norasmiy 
bandlik ulushining yuqoriligi xizmatlar sektorida mehnat samaradorligini oshirish imkoniyatlarini to‘liq ro‘yobga 
chiqarishni cheklovchi omil sifatida baholanadi.

O‘zbekiston olimlari tomonidan mazkur yo‘nalishda amalga oshirilgan ilmiy tadqiqotlar ham dolzarbligi 
bilan ajralib turadi. Q.X. Abdurahmonov, Z.Y. Xudoyberdiyev, G.Q. Abdurahmonova va M. Umurzoqov kabi 
iqtisodchilar mehnat bozori, bandlik tuzilmasi hamda xizmatlar sektorining iqtisodiy salohiyati masalalarini 
o‘rganib, xizmatlar sohasida aholi bandligi samaradorligini baholashda ko‘p mezonli yondashuvning 
ahamiyatini ta’kidlaydilar. Ularning ishlarida xizmatlar bozoridagi tarkibiy o‘zgarishlar, yoshlar va ayollar 
bandligining dinamikasi, hududlar bo‘yicha bandlik ko‘rsatkichlaridagi farqlanishlar hamda xizmatlar sektorida 
raqamlashtirish jarayonining roli alohida o‘rin egallaydi.

Shuningdek, “Raqamli O‘zbekiston – 2030” strategiyasi hamda Mehnat bozorini rivojlantirish kontsepsiyasi 
(2020–2025) kabi davlat hujjatlarida xizmat ko‘rsatish sohasida bandlik samaradorligini oshirishga qaratilgan 
institutsional va iqtisodiy mexanizmlar belgilangan. Bu holat mavzuning ilmiy-amaliy dolzarbligini yanada 
kuchaytiradi.

T A D Q I Q O T  M E T O D O L O G I YA S I
Ushbu tadqiqotning metodologiyasi xizmat ko‘rsatish sohasida aholi ish bilan bandligi samaradorligini 

aniqlovchi ko‘rsatkichlarni chuqur o‘rganish, ularni shakllantiruvchi iqtisodiy va institutsional omillarni baholash 
hamda kompleks tahliliy yondashuv asosida ilmiy xulosalar ishlab chiqishga yo‘naltirilgan. Tadqiqot metodikasi 
makroiqtisodiy va mikroiqtisodiy tahlil, shuningdek, mehnat bozori tadqiqotlarining zamonaviy yondashuvlariga 
tayangan holda shakllantirildi.

T A H L I L  V A  N A T I J A L A R
Hozirgi davr iqtisodiyotining asosiy xususiyatlaridan biri postindustrial tuzilmaning kengayishi hamda 

xizmat ko‘rsatish sektorining ustuvor tarmoqqa aylanishidir. Xalqaro mehnat tashkiloti, Jahon banki va OECD 
tadqiqotlariga ko‘ra, xizmatlar sektori global bandlikning o‘rtacha 54–60 foizini tashkil etadi. AQSH, Yevropa 
Ittifoqi, Yaponiya va Janubiy Koreya kabi rivojlangan mamlakatlarda ushbu ko‘rsatkich 70–85 foizgacha yetadi. 
Bu holat xizmat ko‘rsatish sohasi mehnat bozorida asosiy “absorbsion kanal” sifatida shakllanayotganini 
ko‘rsatadi.

O‘zbekiston iqtisodiyotida xizmatlar sektori bandlikning eng tez o‘sayotgan segmentlaridan biri bo‘lib, 
2018–2023-yillar davomida uning bandlikdagi ulushi 31 foizdan 37 foizgacha oshgan. Mazkur jarayon quyidagi 
omillar bilan izohlanadi:

– iqtisodiyotning servis yo‘nalishiga bosqichma-bosqich o‘tishi;
– kichik biznesning kengayishi va xizmatlar bozorida ko‘plab mikro-korxonalar shakllanishi;
– raqamlashtirish jarayonlari ta’sirida yangi xizmat turlarining paydo bo‘lishi;
– turizm, transport, savdo, maishiy xizmatlar hamda IT-xizmatlarga bo‘lgan talabning ortib borishi.

1-rasm. Xizmatlar sektori bandlik jihatidan tavsiflanishi

Xizmatlar sohasida bandlikni tahlil qilish samaradorlik indikatorlarini chuqur o‘rganishni talab qiladi.
Xizmatlar sohasida bandlik samaradorligini baholash ko‘p mezonli yondashuvni talab qiladi. An’anaviy 

sanoat sektoridan farqli ravishda, xizmatlar mijoz bilan bevosita aloqada shakllanadi, ish natijasi moddiy 
ko‘rinishga ega emas, uning asosiy qiymati xizmat sifati, tezligi va foydalilik darajasida namoyon bo‘ladi.

Samaradorlik ko‘rsatkichlari quyidagi guruhlarga bo‘linadi:
Mehnat unumdorligi:

Bu ko‘rsatkich xizmat sohasida iqtisodiy samaradorlikni aniqlovchi asosiy mezon hisoblanadi.
Yaratilgan qo‘shimcha qiymat:
QQ = Xizmatlar yalpi qo‘shilgan qiymati − Oraliq iste’mol
Xizmatlarning qiymat yaratish qobiliyatini aks ettiradi.
O‘rtacha ish haqi va real daromadlar o‘sishi:
Real daromad o‘sishi mehnatni rag‘batlantirish darajasini ko‘rsatadi.
Bandlik darajasi:
Xizmatlar sektorida band bo‘lgan aholining iqtisodiyotdagi umumiy bandlikdagi ulushi.
Yangi ish o‘rinlari yaratilish ko‘rsatkichi:

Gender va yosh bo‘yicha bandlik:
Xizmatlar sektori ayollar va yoshlar bandligi uchun eng qulay segmentdir.
Xizmat sifatining oshishi samaradorlikka bevosita ta’sir qiladi:
−	 mijoz qoniqishi;
−	 xizmat tezligi;
−	 xizmatning ishonchliligi;
−	 shikoyatlar dinamikasi;
−	 xizmatlarni raqamlashtirish darajasi.
Bu elementlar xizmatlar sektorida samaradorlikning asosiy indikatorlariga aylanib bormoqda.
2020–2024 yillar xizmat ko‘rsatish sektorining iqtisodiyotdagi ulushi ortgan, bandlik ko‘rsatkichlari sezilarli 

ijobiy dinamikaga ega bo‘lgan va raqamli transformatsiya jarayonlari jadallashgan davr sifatida tavsiflanadi 
(1-jadval).

1-jadval. 2020-2024-yillarda iqtisodiyotda bandlik, xizmatlar hajmi, mehnat unumdorligi ko‘rsatkichlari qiymati
Yil Bandlar soni (ming kishi) Xizmatlar hajmi (trln so‘m) Mehnat unumdorligi (mln so‘m/band)

2020 170 195 1,15

2021 180 224 1,24

2022 195 257 1,32

2023 208 293 1,41

2024 220 325 1,47

Mazkur yillarda xizmatlar sohasida nafaqat ish o‘rinlari kengaydi, balki mehnat samaradorligi, xizmatlar 
hajmi hamda xizmatlar sifati ko‘rsatkichlarida ham izchil va tizimli o‘sish kuzatildi.

Tahlillar shuni ko‘rsatadiki, xizmatlar sektorida bandlar soni 2020-yildagi 170 ming nafardan 2024-yilda 
220 ming nafarga yetib, bandlik hajmi 29,4 foizga oshgan. Ushbu kengayish mamlakatda xizmatlar sektorining 
yalpi ichki mahsulotdagi ulushining ortishi, iqtisodiy faol aholi orasida xizmatlarga bo‘lgan talabning kengayishi 
hamda kichik biznes subyektlari sonining sezilarli o‘sishi bilan bevosita bog‘liqdir. Ayniqsa, savdo, transport, 
turizm, logistika va IT-xizmatlar kabi tarmoqlar bandlikning asosiy drayverlari sifatida namoyon bo‘ldi.

Xizmatlar hajmining 2020-yildagi 195 trln so‘mdan 2024-yilda 325 trln so‘mga yetishi (66,6 foiz o‘sish) 
sektorning jadal kengayayotganini ko‘rsatadi. Ushbu jarayon xizmatlar bozorining segmentatsiyasi, yangi 
xizmat turlarining shakllanishi, elektron savdo hamda raqamli xizmatlar tizimlarining chuqur integratsiyasi bilan 
izohlanadi. Xususan, 2022-yildan boshlab pandemiyadan keyingi iqtisodiy tiklanish jarayoni xizmatlar bozorida 
talabning sezilarli darajada faollashuviga olib keldi.

Xizmatlar sektorida mehnat unumdorligi 2020-yildagi 1,15 mln so‘m/band ko‘rsatkichdan 2024-
yilda 1,47 mln so‘m/band darajaga ko‘tarilib, 27,8 foizga oshdi. Bu holat mehnat samaradorligining izchil 
yaxshilanayotganini ko‘rsatadi. Mazkur o‘sish quyidagi omillar bilan izohlanadi:

– raqamli xizmatlarning kengayishi, jumladan onlayn to‘lovlar, masofaviy xizmatlar, elektron bronlash 
tizimlari va avtomatlashtirilgan jarayonlarning joriy etilishi;

– xodimlarning kasbiy malakasining oshishi, xususan 2022–2024-yillarda xizmatlar sektorida band bo‘lgan 
xodimlarning raqamli savodxonlik va xizmat ko‘rsatish madaniyati bo‘yicha malaka oshirish dasturlarida 
ishtirokining kengayishi;

– yuqori qo‘shilgan qiymatga ega xizmatlar ulushining ortishi, jumladan IT-xizmatlar, konsalting, logistika, 
servis-texnik va onlayn xizmatlar salmog‘ining ko‘payishi

– ish jarayonlarining optimallashtirilishi, ya’ni xizmat ko‘rsatish korxonalarida CRM, ERP va HRM kabi 
boshqaruv tizimlarining joriy etilishi.

Bandlik sifatining yaxshilanishi ham kuzatildi. Xizmatlar sektorida yoshlar bandligi, ayollar bandligi hamda 
malakali ishchilar ulushi sezilarli darajada oshdi. Xususan, 2024-yilda ayollar bandligining 43 foizga yetishi 
xizmatlar sektorining gender inklyuzivligi kuchayib borayotganini ko‘rsatadi. Shu bilan birga, yoshlarning 
xizmatlar sohasiga faol kirib kelishi sohaning demografik barqarorligini mustahkamlashga xizmat qilmoqda.

Norasmiy bandlikning qisqarishi sektor samaradorligiga ijobiy ta’sir ko‘rsatdi. Raqamli ro‘yxatga olish 
tizimlari, soliq tartib-taomillarining soddalashtirilishi, patent tizimi hamda bandlik dasturlarining joriy etilishi 
natijasida savdo va transport segmentlarida norasmiy bandlik 7–9 foizga kamaydi.

Masofaviy bandlik ulushining 12 foizga yetishi xizmatlar iqtisodiyotida yangi bandlik modellari 
shakllanayotganini ko‘rsatadi. Masofaviy mehnat imkoniyatlari, ayniqsa, IT-xizmatlar, dizayn, dasturlash, 
onlayn ta’lim, konsalting va media xizmatlari sohalarida keng rivojlandi.

X U L O S A  V A  T A K L I F L A R
O‘zbekiston xizmat ko‘rsatish sektorining 2020–2024-yillardagi chuqur statistik tahlili shuni ko‘rsatadiki, 

ushbu soha mamlakat mehnat bozorida eng tez rivojlanayotgan, bandlik hajmi va sifati bo‘yicha yetakchi 
tarmoqlardan biriga aylangan. Xizmatlar sektorida bandlikning 29–30 foiz atrofida o‘sishi, xizmatlar hajmining 
qariyb 67 foizga kengayishi hamda mehnat unumdorligining 27–28 foizga oshgani xizmat ko‘rsatish 
iqtisodiyotining modernizatsiya jarayonlari bilan izchil uyg‘unlashayotganini tasdiqlaydi.

Tahlil natijalari sektor samaradorligining oshishi bir qator tizimli omillar bilan bog‘liq ekanini ko‘rsatdi. 
Birinchidan, raqamli transformatsiya xizmat ko‘rsatish jarayonlarini optimallashtirib, mehnat resurslaridan 
foydalanish samaradorligini oshirdi hamda avtomatlashtirilgan xizmat modellari ulushining kengayishiga zamin 
yaratdi. Onlayn to‘lovlar, elektron navbat tizimlari, mobil ilovalar va sun’iy intellektga asoslangan xizmatlar 
mehnat samaradorligini 15–25 foiz atrofida oshirishda muhim rol o‘ynadi.

Ikkinchidan, xodimlarning malaka va kompetensiyalarining oshishi xizmatlar sektorida samaradorlikning 
muhim drayverlaridan biriga aylandi. Xususan, 2024-yilda xodimlarning 43 foizining malaka oshirish dasturlarida 
ishtirok etgani raqamli hamda yumshoq ko‘nikmalarga bo‘lgan talabning ortib borayotganini ko‘rsatadi. Bu 
jarayon bandlik sifatining yaxshilanishi, xizmatlar sifati oshishi hamda yuqori qo‘shilgan qiymat yaratishga 
xizmat qilmoqda.

Uchinchidan, xizmat turlarining diversifikatsiyalashuvi, jumladan transport-logistika, IT-xizmatlar, elektron 
tijorat, turizm va moliyaviy texnologiyalar sohalarining jadal rivojlanishi bandlik samaradorligining sezilarli 
darajada oshishiga imkon yaratdi. Ushbu tarmoqlar yangi ish o‘rinlari yaratish, innovatsion bandlik shakllarini 
rivojlantirish hamda masofaviy va platformaviy mehnat ulushini kengaytirishda muhim rol o‘ynadi.

To‘rtinchidan, davlat tomonidan amalga oshirilgan institutsional islohotlar xizmat ko‘rsatish sohasini 
iqtisodiy o‘sishning barqaror segmentiga aylantirishga xizmat qildi. Biznesni ro‘yxatdan o‘tkazish tartib-
taomillarining soddalashtirilishi, soliq imtiyozlari, shuningdek, “Yoshlar daftari” va “Ayollar daftari” kabi dasturlar 
nafaqat bandlik hajmining oshishiga, balki bandlik sifatining yaxshilanishiga ham ijobiy ta’sir ko‘rsatdi.

Umuman olganda, xizmat ko‘rsatish sohasida bandlik samaradorligi ko‘rsatkichlarining izchil o‘sib borishi 
ushbu sektorning iqtisodiyotdagi rolini kuchaytirib, raqamli transformatsiya sharoitida xizmatlar iqtisodiyotini 
barqaror rivojlantirishning ustuvor yo‘nalishlaridan biri ekanini ko‘rsatadi. Bu holat kelgusida xizmatlar sektorida 
bandlikni yanada samarali boshqarish, innovatsion mehnat shakllarini keng joriy etish, inson kapitali sifatini 
oshirish hamda iqtisodiy resurslardan oqilona foydalanish zaruratini taqozo etadi.

